
Banko Sentral tokante normanan presupuestario 

Konsolidashon ta krusial pero na e ritmo apropiá 

WILLEMSTAD/PHILIPSBURG – Presidente interino di Banko Sentral di Kòrsou i Sint 
Maarten Bob Traa a indiká den e Banko su Informe Anual 2018 ku un di e desafionan ku e dos 
paisnan akí ta enfrentá ta pa konsolidá presupuesto di gobièrnu den un situashon di kresementu 
ekonómiko hopi limitá òf negativo. Na 2010, Lei di Reino pa Supervishon Finansiero a drenta na 
vigor ku e meta di garantisá finansa públiko sano pa e paisnan nobo, Kòrsou i Sint Maarten. E lei 
akí ta stipulá, entre otro, ku presupuesto koriente mester ta den balansa. “Ta importante pa 
realisá presupuesto balansá pero esaki mester sosodé na e ritmo apropiá,” Traa a splika den e 
informe. “Gobièrnu lo mester baha su gastunan i/òf subi impuesto pa por realisá un presupuesto 
balansá, i lo duna di e forma aki un impulso fiskal negativo na aktividat ekonómiko. Ora 
restablesé konfiansa ta tuma tempu pa sinti e efekto positivo ku esaki tin riba aktividat 
ekonómiko.” 
 
“Tambe ta importante pa e medidanan ta balansá i di kalidat. Medidanan pa subi entrada manera 
mehorashon di kobransa di e impuestonan eksistente, ta forma parti di e maneho riba korto 
plaso,” Traa a indiká. “Ademas, ahustenan presupuestario ta mas duradero si nan ta inkluí 
redukshon di gastu di un forma sostenibel. P’esei, lo ta bon si gobièrnu eksplorá ki medida por 
tuma pa mehorá finansa públiko riba término mediano di tal manera ku gobièrnu por brinda 
servisio públiko na un manera efisiente i na mes momento redusí e preshon di gastu. Asina lo 
por minimalisá e nesesidat pa oumentá impuesto ku ta krea inefisiensia riba merkado,” presidente 
interino di Banko Sentral a konsehá.  
 
Debí na e daño ku Orkan Irma a okashoná na ekonomia na 2017, Sint Maarten i Hulanda a bai 
di akuerdo pa usa e ‘klóusula di salida’ ku tin den Lei di Reino pa Supervishon Finansiero di 
Kòrsou i Sint Maarten; un klóusula ku ta duna espasio pa desviá temporalmente for di e norma 
di presupuesto koriente balansá den kaso ku e pais a pasa den un shòk grave. “Maske a korto 
plaso esei ta un alivio nesesario, gobièrnu di Sint Maarten mester tuma medida, manera subi edat 
di penshun, pa garantisá ku e fondonan di seguro sosial ta finansieramente sostenibel, ya ku e 
fondonan akí ta formando un riesgo pa sostenibilidat di finansa públiko,” segun Traa. 
 
Presidente interino di Banko Sentral a agregá ku ta bon tambe pa Kòrsou i Sint Maarten mehorá 
nan proseso di maneho presupuestario, esta, e proseso di formulá, ehekutá, midi i kontrolá 
presupuesto, pa asina garantisá un kontrol efektivo di finansa públiko. “Disponibilidat i kalidat di 
dato ta esensial pa por evaluá ehekushon di presupuesto mediante informe i ouditoria, pero 
tambe pa por hasi análisis makroekonómiko i di finansa públiko i pa formulá maneho. Ademas 
di dato tokante finansa di gobièrnu, tin mester di mihó dato di e sektor real i indikadónan sosial. 

P’esei, outoridatnan mester pone e rekursonan nesesario disponibel pa por hisa e paisnan su 
kapasidat pa produsí informashon statístiko. Mester hasi e esfuersonan nesesario pa krea mas 
konsientisashon serka tur sektor di komunidat enkuanto importansha di dato,” Traa a konkluí 
bisando.  
 

E teksto kompleto di e Informe di Presidente i e Informe Anual 2018 di Banko ta disponibel riba 
website di Banko Sentral na www.centralbank.cw bou di e sekshon Publications. 
 
 
Willemstad, 28 di ougùstùs 2019 

